
UPN talde parlamentarioari atxikitako foru parlamentari Félix Zapatero Soria jaunak 11-24/PES-00179 galdera egin du, idatziz erantzun dakion, kastoreek eragindako kalteei buruz. Hona hemen Landa Garapeneko eta Ingurumeneko kontseilariak horri buruz ematen dion informazioa:
1. Nafarroako zein eremutan antzeman ditu kastoreekin lotutako arazoak?
2020an Nafarroan kastorearen egoerari buruz egindako azterketaren arabera, kastorea isurialde mediterraneoko ibai guztietan dago, Pirinioetako ibaiburuetan izan ezik, nahiz eta Irati ibaiaren burualdean aurkitu den. Oraingoz ez dago jasorik kantauri isurialdean kokagune iraunkorrik dagoenik.
2007 - 2020 aldian kastoreak eragindako gorabehera hauek erregistratu dira: 2007:1; 2008: 1; 2009: 0; 2010: 5; 2011: 4; 2012: 7; 2013: 3; 2014: 17; 2015: 21; 2016: 16; 2017: 14; 2018: 10; 2019: 13 eta 2020: 10. 
Intzidentzia horiek ubideetako zeinetan gertatu zirelako gaiari dagokionez, esan behar da Nafarroako hamalau ubide desberdinetan egon direla intzidentziak. Horietako hiruk (Aragoi, Ebro eta Irati) intzidentzien erdia baino gehiago hartu zuten (% 55,6=45), eta bederatzi ubidek (Aragoi, Ebro, Irati, Ega, Arga, Alhama, Arakil, Erro eta Salado) erregistratutako intzidentzien % 91,4 hartzen dute (74).
Eskualde atlantikoan kastore europarrak eragindako bi intzidentzia baino ez dira erregistratu, zehazki (% 2,5%=2) bi ubidetan (Larraun eta Arakil), eta Alpeetako eskualde biogeografikoan ez da ezein intzidentziarik erregistratu. Mediterraneoko eskualde biogeografikoarekin harremana duten ibaietan intzidentzia guztien % 97,5 (=79) erregistratu dira.
2021 - 2023 aldian honako intzidentzia hauek geratu dira erregistratuta Departamentuan: 2021: 17, 2022: 13 eta 2023: 12. Guztiak izan dira mediterraneoko eskualde biogeografikoan.
2. Zer neurri hartu dira eremu bakoitzean?
Kasu gehienetan egindako jarduketa izan da kaltetutako partzelen titularrari ahoz komunikatzea autobabeseko zer neurri hartu behar diren ustiapenetarako arriskua ezabatzeko nahiz murrizteko.
Kasu zehatz batzuetan, titularrari idatziz erantzun zaio, jakinarazteko halaber zer neurri aplikatzen ahal diren partzelan, eta horien artan daude, batzuk aipatze aldera, honako hauek:
•	Modu iraunkorrean: metalezko sareak jartzea, gutxienez ere metro bateko garaierakoak, fruta-arbolen inguruan.
•	Arian-arian uhaldiak egoten ahal diren sasoian: arbolak pintatzea areazko eta linazi-oliozko nahastura batekin.
2022an Landa Garapeneko eta Ingurumeneko Departamentuak proba pilotu bat egin zuen itxitura perimetrala jartzeko Milagroko fruta-arbolen finka baten inguruan kastoreen kalteak minimizatzeko.
Bestalde, 2023an bi zonatan egin da lan (Fitero eta Estellerria) prebentzio neurriak ezartzen saiatzeko kastoreek eraikitzen dituzten presa txikiek eragindako kalteak saiheste aldera, finka mugakideak urak hartu ez ditzan, kastoreek eraikitako dikeetan tutuak tarteka sartzearen bitartez.
Gainera, Departamentuak gaur egun egiten dituen basolanetan laguntzeko deialdiez gain, diruz laguntzen ahal den neurria da kastorearen kaltea jasaten ahal duten basoberritzeetan arbolei babesak jartzea.
3. Ukitutako eremu bakoitzak duen kastore-kopurua
Nafarroako kastorearen populazioaren azken estimazioa 2020an egin zen, eta informazio hori jadanik eman zen 2023ko azaroaren 9ko 11-23-PEI-00392 galdera parlamentarioaren erantzunean. Ez dago kastore populazioaren estimazio berririk, jotzen baita 2020tik gaur egunera arte ez dela zertan aldaketa handirik egon.
Hori guztia jakinarazten dizut, Nafarroako Parlamentuko Erregelamenduaren 215. artikulua betez.
Iruñean, 2024ko maiatzaren 7an.

